
Vymerajut sela

Toty maly sela

pomaly vymerajut,

už veľo porožni

domy zostavajut.

Za socializmu molody

ša nesťahovali,

blizko sela robotu

každyj dobru mali.

A teper robotu

barz ťažko zohnati,

i za hranicami

treba ju hladati.

A tak toty domy

po selach chatrajut,

i stary pomaly

už odumerajut.

Zemli po berehoch

dobri obrabľali,

majetkari, družstenici

na nich gazdovali.

V prekrasňi prirodi

ležat toty sela,

ale nežyje v nich

už moloď vesela.

Nedotknuta priroda

teper tam panuje,

už na tych zemličkach

nichto negazduje.

Spomjanu lem paru

Sucha, Prikra, Havranec

Maly Belejivci,

rosnut iši tam zeleny

jadlivci?

V chotari Havranca davno

velike selo stojalo,

teper paru domiv

zo sela zostalo.

Škoda toty domy

žeby tak chatrali,

bezdomovci dobri

by soj tam byvali.

Što keby zme Romiv

do tych domiv dali?

kolo drah chatrči

už by nestojali.

Bity dnes dorohy

slušňi by byvali,

može itak problemy

rišyti by ša dali.

To ja lem soj dumam

či by ša nedalo,

ked tiko porožňich

domiv tam zostalo.

Teper toty sela

i lišky obchodžajut,

stary šude kurok

veľo netrimajut.

Hoňba za majetkom

Hoňba za korunami

majetky kupujeme,

našto nam to ľude

šak lem raz žyjeme.

Dakotry tych korun

veľo nahrabali,

nepoctivom robotom

ša ku nim dostali.

Každyj na svij žyvot

mame povne prava,

až take bohatstvo

by nam netrebalo.

Ku bohatstvu takomu

nekaždyj ša dostane,

tot što byl chudobnyj

chudobnym zostane.

Što malo zarobľat

vychovajut rodinu,

netreba im žadnu

kolo morja vilu.

Šťastny sut i ztym

što soj nagazdujut,

čestňi sobi žyjut

a nešpekulujut.

Čim vece majetku

toty bohaty majut,

nedumajte, že soj

dobri nažyvajut.

Toty barz bohaty

často ša rozvodžajut,

lem molody žabky

ku sobi hledajut.

Na toty miliony

každa im naletit,

znat, že už je staryj

často soj odletit.

Zos molodom ženom
rad ša ukazuje,

chudačisko nezanat, 

že ho nemiluje.

Parohy jak zlato

z daleka ša bliskajut,

to nič, ale ženu

molodicku majut.

Rozkvitnutyj maj

Kružľovčane šumni

majku postavili,

farebnymi stužkami

veršok vyzdobili.

Najvyšu, najkrajšu

berezku vyrubali,

Kružľovčane majku

se radi stavľali.

Jak kraľovna sobi

na mosti stojala,

chto išol do sela

každoho vitala.

Ale tonku nožku

barz chudera mala,

zadul silnyj vitor

z mosta nam upala.

Potim ku kulturaku

ku plotu ju dali,

už silnišym drotom

majku privjazali.

No netak jak dakde

veľo vyrubajut,

tiko divok v seli

ta každi stavľajut.

Molody berezky

my soj sanujeme,

pro šytky zo sela

jednu venujeme.

Lem tota mala smolu

vitor neutrtimala,

ale pri kulturaku

už pevni stojala.

Dobri, že tot zvyk

v seli soj trimame,

i ked veľo divok

barz v seli nemame.

Dvome chalupari

Dvome stary paribci

na samoti byvali,

taku malu chatku

kolo lisa mali.

Do sela dolom berehom

chodili na pivo,

nazad z povnym brichom

ťažko ša chodilo.

Každyj večur sobi

po dešat piv dali,

hori jak slimaci

oba ša ťahali.

Raz tak kačmarovi

šumňi povidali,

či by ša naťahnuti

trubky tam nedali.

Pokaľ by tam pivo vyšlo

teple by ste pili,

a te teple pivo

by ste neplatili.

Dam vam stolitrovyj

sudok vyťahnuti,

žeby ste nemušili

do sela choditi.

Jeden sudok piva

na žyždeň tam mali,

ale kamaraťa, karty

už im chybovali.

A tak dale do sela
na pivo chodili,

dobri vychladene

v horučavach pili.

Terenne vozidlo

pizniše kupili,

žeby na tot mok

piše nechodili.

Ani jeden z nich

vodičak nemali,

ani policajte ich

nekontroľovali.

Čorta oženili

Molodyj čort malokoli

soj v pekli nočuval,

každyj večur na zemli

ľudi navštivoval.

Zapačila ša mu

 v seli jedna vdova,

taka tučna byla

jak stara korova.

Lucifer nadaval

de ša potuľuje,

že ani jednu nič

v pekli nenočuje.

Prebač Lucifere

hledam sobi ženu,

našol jem na zemli

do pekla stvorenu.

Čorti ša nežeňat!

našto nam tu ženu?

a iši ku tomu

do pekla stvorenu?

Ale potim povolil

urobil vynimku,

nežal totu što sľuboval

privil staru divku.

Čort ša zňom oženil

čorti nadavali,

prebrala veľiňa

už nerozkazovali.

Od zakladu peklo

na rube prevernula,

jak na vojni disciplinu

v pekli urobila.

Se rano rozcvička

povinno kupaňa,

i či kotly čisty

se kontroľovala.

Keby netota divka

od špiny by pohnili,

už ani ich rohy 

tak ša nečornili.

Lucifer byl rad

šytko ša bliskalo,

peklo bylo povne

skoro až praskalo.

Krasnyj jak ruža

Mala ja frajira
krasnoho jak ruža,

osud nedožyčil

žati ho za muža.

I ja krasna byla

dovho zme chodyli,

pro ňoho rodiče

ša zomnom vadili.

Čom ša Vam nepačit?

jem ša žviduvala,

doteper krajšoho

iši jem nemala.

Proti joho krasi

divko nič nemame,

bohatoho hledame

lem jednu ťa mame.

Krasnyj, dobryj cholopec
z rodu chudobnoho,

plano by ti bylo

divče kolo ňoho.

Nebudu rada mal

toho bahatoho,

nedobri mi bude

mamko kolo ňoho.

I ty sobi ňaňka

chudobnoho žala,

dobri soj žyjete

jes ša nesklamala.

Že zme kus bohatšy

dvoje ste robili,

kuščik vece jak druhy

ste soj našetrili.

Ta i my ša mamko

taky pobereme,

može iši bohatšy

mamičko budeme.

Dovho rozdumovali

potim mi uznali,

že i oni z chudobnoho

rodu  pochodžali.

Tanec odpovila

Ľude moji mily

tak ňa zahaňbila,

pozval jem na tenec

ona odpovila.

Povidali divčata,

že dobri tancuješ,

ale, že rad divčata

v tanci oblizuješ.

Kebys byl i kraľ

cilovati bym ša nedala,

zos takym bujakom

ša nebudu lizala.

Barz jem ša zahňbil

bo mi košom dala,

ale što jem povil

bude pamjatala.

Taku korovu jem nevidil

ani za rovnikom,

a dovho na farmi

jem zootechnikom

Zavolam bujaka

što na farmi mame,

taky korovy jak ty

my tam nechovame.

Ľude moji mily

ša začervenila,

žeby jem prebačil

potim mi povila.

Zo zootechnikom

rada bym tancovala,

že jes zootechnik

ja otim neznala.

Už pizno slečinko

naj ťa bujak ciluje,

vin taky korovy

rad soj oblizuje.

Jak raketa do vesmiru

zo saly vyletila,

od todi ša zomnom

vece nestritila.

Kuma lasku vyznavala

Išla jem do kumy
zastala jem pered dverami,

bo kuma soj z dakym

tam bišidovala.

Ty mij anheličku

jak ja ťa mam rada,

što by ja soj sama

bez tebe počala.

Poď tu na kolina

naj ťa pociluju,

ani neznaš kocuriku

jak ja ťa miluju.

Kuma dovho vdova

čom mi nepovila?

že už našla sobi

dobroho frajira.

Nebudu zvonila

žeby ša nestrašyla,

po tichy jem dveri

sobi otvorila.

Kuma na divaňi

z kocurom sidila,

ša poradovala

ked ňa uvidila.

Dobri, že jes prišla

už ša nudila,

zo svojim kocurom

jem ša kus bavila.

Dovho pid dverami

jem kumo stojala,

že jes ša zblaznila

jem sobi dumala.

Že dakyj chlop pri tobi

tak jem soj dumala,

a ty kocurovi

lasku vyznavala.

Ale ja soj kumo

lem tak srandovala,

znala jem že prideš

už jem ťa čekala.

Zlatyj doč

Cenu zlata mat

teplyj doč majovyj,

rozkvitnul v zahoroďi

orgovan fialovyj.

Taky dribny kvitočky

jeden kolo druhoho,

velikyj strapec vytvorjat

kvitu voňavoho.

Ružovyj, siňi, fijalovyj

abo orgovan bilyj,

každomu ked rozkvitne

farbami je milyj.

Tota voňa z blizka

omamit nejednoho,

tota krasa kvitiv

očarit každoho.

Ked ho nemate doma

poproste dakoho,

či možeta odlomiti

konarik soj zňoho.

No nelem orgovany

i jabloni ša rozvili,

kvapky majovoho

dodžu ich kropili.

Bilyj zavoj na sebe

jak molodicu pooblikali,

do kvitkiv bileňkych

ša pooblikali.

Zos čerešeň kvity

skorše opadali,

bo čerešňi skorše

nevistami ša stali.

Taplyj majovyj doč

jak dochtor prirody,

šytko rozkvitnute

kvitnut i jahody.

Bojujeme slovami

Nelem zbraňami ša

spory vyhravajut,

kotry smerť rozšivajut
nevinny padajut.

Pliny, bomby, miny

na ľudi zme vydumali,

miliony žyvotiv toy

zbraňi už zobrali.

Koncentračny tabory

de ľudi palili,

i atomovy bomby

už ľudi kantrili.

Tot hrib atomoyj

zažyla Hirošima,

pamjatku na cilyj žyvot

tam im zochabila.

Ľude lem na ľudi

zbraňi vymyšľajut,

što už toty ľude

rozumu nemajut.

Keby zme lem se

slovami bojovali,

od slov by jak muchy

ľude nepadali.

I ostry slova neraz

serdečko poraňat,

ale to nevybuch

kotryj smerť rozdavat.

No i slovny vojny

midži politikami,

nejeden narod už

do bidy nahnali.

Ale toty chyby

napraviti ša dajut,

ale mertvy z hrobu

už ša nevertaju.

Že zme rozumny ľude

tak soj povidame,

to čom toty zbraňi

čom ich vyrabľame?

Sviňa zostane sviňom

Diky sviňi v liši

v bahňi ša vaľali,

šytky sviňi od mala

bahno radi mali.

Tot prepich i domašňi

od nich perebrali,

bo i oni ztoho

rodu pochodžali.

Ale toty domašňi

lipšyj prepich mali,

bo na teplim hnoji

ša vyvaľovali.

Keby toty diky

otim ša doznali,

može by z teploho

hnoju ich vyhnali.

Toty domašňi sviňi

potravu nehledajut,

bo doma koryta

povny dobrot majut.

Nechotil bym ku ľuďom

prirovnavati sviňi,

bo sviňi od mala

lem svinstvo robili.

Raz jem tak pozeral

jak mama kormili,

tak jak politici

o koryto ša bili.

Toty što silnišy

ku korytu ša dostali,

toty slabšy z boku

na nich pozerali.

Neraz toto koryto

svini dolamali,

za každyj raz otec

nove kupovali.

Že lamali koryta

často ich hrišyli,

ale sviňi, sviňi

to nepochopili.

Škoda nam na sviňi

ľude nadavati,

bo sviňi nadale

budeme chovati.

Ale v dobrim dumam

meso radi mame,

bo dobry vyrobky

každyj radi ochutname.

Blychy v periňi

Žyla stara baba

perinu staru mala,

pidňom ša porjadňi

nikda nevyspala.

V ti periňi stari

už blychy raj mali,

dobri ša vyspati

babi nedoprjali.

Rano dokusana

z posteli stavala,

jak ša zbavit blych

už dobryj plan mala.

Zrobľu novu perinu

na zahorodi spaľu,

periny i blych

už skoro ša zbavľu.

Stara blycha v periňi

poplach urobila,

pid babin zaholovok 

šytky vydurila.

Baba novu perinu

už na postiľ dala,

zbavila jem ša blych

kľudňi budu spala.

Pered spaňom baba

se ša pomolila,

Boha velebila

že ša blych zbavila.

Z pid zaholovka blychy

už v novim byvali,

najlipše mistečko

každa soj vybrali.

Ked zajs rano baba

dokusana stala,

od toj zlosti baba

poražku dostala.

Novyj titul

Ohvarajut ľudi?

lem naj ohvarajut,

dakotry roboty

inakšoj nemajut.

Ked im dobri robit

radisť z toho majut,

zato tak dakotry

ľudi ohvarajut.

Čestnyj človek povist

se pravdu do oči,

ale tot neprajnik

lem se poza oči.

Dakotry na ohvaraňa

jak keby vykoku mali,

neznam koli štatnicu

zrobiti jim dali.

Ale keby študovali

určiti by obhajili,

čisto novyj titul

by jim pridilili.

HDr. titul može

by dostali,

takych istych na promociji

by soj zavolali.

Žebym vas netrapil

jakyj titul majut?

hlupyj durak ľude

bo inše neznajut.

Može dakotry skutočňi

takyj titul majut,

a na kinci mena iši

LTT pridavajut.

Že lem tak tak

vysoku skinčili,

dva tituly naraz

sobi obhajili.

Lem naj toty tituly
za kalap soj dajut,

ale čestnym ľuďom

naj už pokij dajut.

Neslušnyj navrh

Divka prišla domu

mami povidala,

že neslušnyj navrh

od Janča dostala.

Tancovali zme spolu

chcel ňa cilovati,

no povič, ne haňba

v tanci objimati?

Ja mu tak povila:

Neciluj ňa v tanci,

pociluj ňa večur

pri našim sypanci.

Pri sypanci Hančo

budu ťa ciloval,

i o dačim inšim

budu rozdumoval.

Neznam, što tym dumal

ale povič mamako,

što to chce robiti

pri sypanci Janko?

Nič planoho divko

i mi ša to prihodilo,

milovaňa ňaňkove

ša mi zapačilo.

Že chce viditi hnizdo

povidal mi mamko,

takyj neslušnyj navrh

dal mi v tanci Janko.

Ukazovati hnizdo

iši skoro Haňko,

naj iši počekat

tot tvij frajir Janko.

Mačku v michu povidal

nebudu kupoval,

žeby jem do smerti

potim nebanoval.

Ale ja mu mamko

hnizdo ukazala,

obrezal ho mamko

skoro až do rana.

Pohňivala ša žena

Od rana ša žena

zomnom už hnivala,

tak jak pes na mačku

na ňa pozerala.

Ženo čom ša hnivaš?

Što jem ti urobil?

dobri soj rozdumaj

što jes včera zrobil.

Kebys ňa zabila

sobi nespomjanu,

po palinci okno

jak dveri dostanu.

Kamaratovy narodeniny

zme oslavovali,

ale neznam jak zme ša

do domu dostali.

Privezli ťa na furiku

napoly mertvoho,

nikda jem ťa nevidila

takoho pjanoho.

Jak malu ditinu

jem ťa zoblikala,

a zato jem facku

porjadnu dostala.

Cilu nič pro tebe

mužu jem nespala,

od toho chrapaňa

postiľ ša kolysala.

Až skoro nad ranom

štilka perestala,

zato jem ša mužu

ani nevyspala.

Prebač ženo moja

že ša mi tak stalo,

nebude ša vece

už opakovalo.

Znam, že lem peršyraz

toto ša ti stalo,

virju, že nebude

ša opakovalo.

Makovicka mačanka

Popid makovicu šadi

dobry hriby mame,

vybornu mačanku

variti z nich zname.

Našy stary mamy

dobri variti znali,

na mačanku chocjaky

hriby nazberali.

Taky stary hriby

do ňoj nedavali,

zapašky, lišivky

molody zberali.

Toty staršy hriby

na pecu sušyli,

na zimu do miška

pro nas odložyli.

Na štedryj večur polivka
varova z hribami,

jak toty polivky 

dobri zmakovali.

Teper molody gazdyňi

tyž hribovu varjat,

ale taku jak stary mamy

nikda neuvarjat.

Neznam čom od mam

tak nam smakovalo,

lipšoho jidla jak z hribiv

ani netrebalo.

Taky jidla jak teper

variti neznali,

teper zme ša šytky

lem na meso dali.

Skoro každyj deň meso

lem ša napchavame,

nečudo, že vysokyj

už krvnyj tlak mame.

Dakoli potraviny

lem prirodny davali,

chimikaliji gazdove

iši nepoznali.

Pokryvač

V noči strašna burka

nad selom ša prehnala,

z domiv bľachu, eterniky

jak papir torhala.

Vyjde žena rano

muža zavolala,

posmoť mužu stricha

dirava zostala.

Nahradny eterniky

ženo v šopi mame,

do večera diry

nani zaplatame.

Ja vyjdu na strichu

budeš podavala,

lem keby drabina

stara vytrimala.

Vyťahli drabinu

ku strichi postavili,

nahradny eterniky

sobi pripravili.

Muž vyšol na strichu

ona podavala,

kopa eternikiv

pomaly ša menšala.

Eterniky znimalo

drabina zapraščala,

koli zletil muž

ani nezbadala.

Čom jes zyšol dolu?

muža ša zvidala,

ani ša nežviduj

ruka polamana.

Drabina perehnita

ňa neutrimala,

i kebys ju pevni

na zemli trimala.

Že ona vinovata

ani ša nepriznala,

jak znimala eterniky

na drabinu chpala.

Pletky

Jedna baba povidala

druha vysluchala,

treťa už po seli

pletky roznašala.

Jak poštar dopisy

pletky doručovala,

ale v každim domi

vypiti dostala.

Keď ša zyjdut dvi

už poradu majut,

i toto što nebylo

sobi vydumajut.

Ked ša zyjdut štiri

mala greminalka,

od klebet ša šmije

i pid nimi lavka.

Jak dakoli kadrovaci

šytko kadrovali,

ale hlasovati nikda

o pletkach nedali.

Ked ša zyjde dešat
to už zjazd tam majut,

už i politicky

temy preberajut.

Jedna horša jak druha

svoje presadžujut,

na opoziciju, koaliciju

už ša rozdiľujut.

Keby ste toty pletky

z boku posluchali,

i toto što ša nestalo

by ste ša doznali.

Pri tych pletkach neraz

volosy torhajut,

iši dobri, že chlopiv

žadnych tam nemajut.

Čudujeme ša politikim

že ša tak hadajut,

ale tam rozumny

už ľude jednajut.

Modre nebo

Ked je modre nebo

chmary nezavadžajut,

luči sonca na zemľu

priamo dopadajut.

Takyj krasnyj čas

každyj znas mat rak,

bo sonce jak dochtor

naš dobryj kamarat.

Pri rooti abo pri voďi

ša opaľujeme,

teply luči sonca

každyj milujeme.

Jak riaditeľ vapenky

v liti nechodime,

každyj svoje tilo

sonci odhalime.

Luči sonca lipšy

jak liky abo inakcija,

bo v tych lučoch sonca

je zdravicka sila.

Ale ked sivy mraky

po nebi ša nahaňajut,

i luči solnečka

na nich ša hnivajut.

A ked ša čornijut

dašto zle rychtujut,

taky burkovy mraky

ľude nemilujut.

Prebitočnu vodu zo sebe

na zemľu vylivajut,

neraz i ledovy

krupy z nich padajut.

Hromy blesky pomidži nich

jak blazni litajut,

do domiv, do stromiv

radi soj striľajut.

Čom soj prijemnišu

robotu nehledajut?

ale strach na zemli

ľuďom nahaňajut.

Rozdumuje vol

Rodumuje vol
ked mu žerti dali,

čom to ľude mu

take meno dali.

Slucham často ľudi

jak soj nadavajut,

často moje meno

pritim spominajut.

Čom to mojim menom

sobi nadavajut,

može za takoho

hlupaka ňa majut?

Ťažko denni robľu

zato ňa chovajut,

ani koňi tak

ťažko neťahajut.

Žviduju ša gazdy

čom nas tak nazvali,

gazda mi odpovil?

bo vas vykastrovali.

To zato do volov

sobi nadavate,

bo nas volov šytkych

za hlupych trimate?

Nehnivaj ša vole

ale jeto tak,

ale ty mi pomahaš

zato ťa mam rad.

Ďakuju ti gazdišku

mam hlupu holovu,

nemožu skakati

ani na korovu.

Zato misto mene

bujaka trimate,

voliv na korovy

zato nepuščate.

Ja vykastrovanyj

mal jem hlupu mamu,

to ja už tym volom

do smerti zostanu.

Najlipšyj zo sela

V seli koli choču

na vyšňij konec zajdu,

jakoho chcu frajira

takoho soj najdu.

Bo na nižňim kinci

nejem sobi ista,

paribci tam majut

už bliže do mista.

Na serediňi sela

frajiriv nehledam,

na takych nedorosnutych

nerada pozeram.

Onedovho za robotom

už idu do mista,

či tam najdu frajira

nejem sobi ista.

Ale v jednim obchodi

budu prodavala,

jak tovar frajiriv

budu vyberala.

Barz veľo paribkiv

tam nakupovali,

no mene za pultom

malo ša všimali.

Pak jem nato prišla

čom ša nevšimali,

my divky zo sela

ša nemaľovali.

Kolegiňi moji

už ša maľovali,

podľa novoj mody

už ša oblikali.

Z mene ša šmijali,

že nemam frajira,

zajs na vyšnij konec

v seli jem chodila.

Toho svoho v obchoďi

raz jem ukazala,

na totu joho krasu

každa pozerala.

Kradež

Dvome iši molody

kradež naplanovali,

totu vilku v misti

dobri už poznali.

Vdova zo synom

v ti vilci byvala,

za muža z Ameriky

dolary dostavala.

Syn robil u policiji

otim dobri znali,

jak mal nočnu službu

kradež planovali.

Byla temna nič

psa žadnoho nemali,

vdova ich nepoznala

barz ša nemaskovali.

Ľude v misti spali

i vdova už spala,

oblačik otvorenyj

do kupelky mala.

Oblačikom obidvome

dnuka ša dostali,

znali de dolary

šmilo tam kračali.

Vdovu nezobudili

tak ticho kračali,

zo skriňi do tašky

dolariky klali.

Ale oko kamery

toj noči nespalo,

že syn dal namontovati

to ich nenapalo.

Syn prišol zos nočnoj

skryňa vylomena,

chto tam uradoval

chkazala kamera.

O tych dvoch po misti

už ša bišidovalo,

do hareštu neviditelne
oko ich dostalo.

Joj mamo

Joj mamo, joj mamo

divka zavolala,

ked rano nevyspata

z posteli stavala.

Skoro cilu nič mamo

v briši mi kopalo,

oka zažmuriti

v noči mi nedalo.

Što to može byti

ole povič mamo,

take dašto ša mi

doteper nestalo.

Znam ja divko moja

davniše jem spozorovala,

že jes natim brichu

dajak priberala.

Neraz jem ti povidala

žebys nedavala,

teper malu ditinu

budeš kolysala.

Lem raz mamko večur

jednomu jem dala,

ani jak ša zove

jem ša nežvidala.

Tak ti treba divko!

čom jes mu davala?

takomu paribkovi

što jes ho neznala.

Mal hasicku uniformu

pačil ša mi mamko,

lem tiko mi povil,

že ša volat Janko.

Zaraň u hasičiv

ša budu informovala,

ked šytky nastupľat

može bym poznala.

Lem tot nenastupit

kotromu jes dala,

tvoho vica midži nimi

i ja tak hledala.

Pid dudlavym bukom

Pid dudlavym bukom

poľovnici fajer hrali,

no ne o koruny

o eura ša hadali.

Jak už pri hri byvat
dakotry klamali,

misto eura iši

koruny davali.

Nedavajte koruny

už o eura hrame,

to lem patrony iši

za koruny mame.

Priletili siroky

na buk pošidali,

na bliskači eura

z buka pozerali.

Eura, eurocenti

na pňaku ša bliskali,

šytko što ša bliskat

siroky zberali.

Jedna druhi povidat:

pjať dikych v močari,

poľovnici pušky

už do ruk soj brali.

Klebetny siroky

lem nato čekali,

šytky eura z pňaku

poľovnikim vžali.

Klebetny siroky

tak ich oklamali,

lem rozmetany karty

na pňaku zostali.

Žadnoho dikoho

v močari nezbadali,

že dohrajut  partiju

nazad ša vetrali.

Od teper siroky

už neradi majut,

de dajaku viďat

brokami striľajut.

Rozum nestratila

Šmijali ša z mene

z kominarom jem chodila,

že taka šumna divka

a rozum stratila.

Divky, paribci staršy

ša zmene šmijali,

kotryj komin zme dvoje

hneskaj vymitali.

Nešmijte ša z mene

ani zos frajira,

bo ša vam nebude

kurilo z komina.

Ale šumnyj byl

to šytky uznali,

jedno ku druhomu

zme barz pasovali.

Popri zamestnaňi

ďalkovi študoval,

na vysoky strojnicki

už bude promoval.

Jak mal titul inžinira

už ša nešmijali,

že de zme kominy

spolu vymitali.

Teper na nas ľude

inšak pozerajut,

paňi inžimirova

v seli ňa valajut.

Do mista ša nesťahujeme

krasnu vilu mame,

do roboty prepichovym

autom dochadžame.

Za žadnoho povolaňa

netreba ša šmijati,

chtoskaj i kominy

musit vymitati.

I tota basnička

dokazom je toho

na každe remeslo

treba šykovnoho.

Zminil korčmu

Dakoli tiko ženy

muživ nehledali,

v kotri korčmi pije

lechko ša doznali.

Ani tiko ľudi

v Svidniku nežylo,

take vekše selo

z dvoch Svidnikiv bylo.

Až po vojňi zo Svidnika

mistečko ša stalo,

veľo ľudi za robotom

tu ša sťahovalo.

A de vece ľudi
korčmy pribyvajut,

des oj radi smed

chlopi uhašajut.

Šelijaky mena chlopi

korčmam podavali,

už i hotel Duklu

v Svidniku zme mali.

Baslar, pid bocanami,

i u Lupežnika,

to lem byl začatok

rozvoja Svidnika.

Jak hriby po dodžu

korčmy vyrastali,

dovše po Svidniku

už muživ hledali.

No v poslednich rokoch

už ich veľo mame,

ani chlopi može

šytky nepozname.

Ked jem prišol z roboty

žena takoj znala,

do jednoj jem chodil

inde nehledala.

Zminil jem soj korčmu

na kotru neznala,

budeš ňa ženičko

kus dovše hledala.

Radujme ša ľude

Nova mena bude

radujme ša ľude,

na našu korunu

lechko ša zabude.

Toty našy koruny

už nas domeržili,

v piňaženci papirovych

veľo zme nosili.

Toty dribny halerniky

už cenu nemali,

zato eurocenty

už zme objidnali.

Nebudeme jak halery

do jazerok metati,

bo centiky budut

vekšu cenu mati.

Vyplatu barz lechko

sobi zrachujeme,

ked na dochodok tri stovky

eura dostaneme.

Dufajme, že nepidut

hori potraviny

to už dnes je problem

nejednoj rodiny.

Naša vlada oto

dovho bojovala,

ale, že bude lipše

barz nesľubovala.

Toty što vysoky

teper platy majut,

či koruna abo euro

barz ša nestarajut.

Raz šlipyj povidal:

ľude uvidime,

vin euro neuvidit

na my ho skusime.

Naj bude mena chocjaka

lem naj bude veľo,

žeby ša každomu

unas dobri žylo.

Poznaš svoje selo?

Každe jedno selo

mat svoju historiju,

že ju každyj poznat?

ja tomu nevirju.

Skoro šytky sela

už vlastnyj erb majut,

po archivoch starych

soj ho vyhledajut.

I kroniky obecny

tradiciju majut,

malo koli občane

do nich pozerajut.

Na makovickim panstvi

sela dakotry vznikali,

z dejin Hornoho Šariša

zme ša dočitali.

Koli vzniklo selo

tiko domiv malo,

vekšinom poľnohospodarstvo

ša tu rozrastalo.

Dakotry podľa pana

i meno dostali,

podľa Kružla, Kružlovčane

meno selu dali.

I kronikari pro sebe

kroniky nepišut,

što ša v selach dije

pravdivo opišut.

Od vzniku do teper

šytko zapisane,

šta ša koli stalo

tam ša dočitame.

Obecne zastupiteľstvo u nas

suťaž zorganizovalo,

što znajut ľude o seli

soj ovirovalo.

Molody i staršy občane

vedomosti doplnili,

dakotrych otazky

dobri potrapili.

Laska je jak motyľ
Laska je jak motyľ

taka prelitava,

na chocjakyj kvitok

nebude šidala.

I motyľ najkrajšy

kvitočky vyberat,

na toty nerozvity

ani nepozerat.

I pčolky z najkrajšych

peľ sobi zberajut,

toty što ho nemajut

bokom zostavajut.

Laska je na šviti

puto najsilniše,

žyti vo dvojici

je už radisniše.

Každa žena i muž

dakoho miluje,

zaležyt či ten druhyj

lasku opetuje.

Každyj svoju lasku

daku tajnu mame,

lem tym najšumnišym

radi prednosť dame.

Každa žena miluje

ale nekaždoho,

ale každa hledat

serdečku blizkoho.

Neraz ani nedvaraz

v laski ša sklameme,

pokaľ totu pravu

ženu dostaneme.

Dakotry serdečka

ťažko ša otvarajut,

dovho muži kľuci

soj od nich hledajut.

Laku až po hrob

do manželstva každoho,

nemožeme soj želati

nič vece lipšoho.

Nerozhodnosť
Nerozhodnosť do vinku

veľo ľudom dana,

cilyj žyvot za nich

rozhodovala mama.

Mama abo ňaňko

šytko na nich dali,

dobri ša darilo

pokaľ oboch mali.

Bez rodičiv ťažko

ša rozhodovalo,

už vlastnym rozumom

pohnuti trebalo.

Nedobri ked za nas

dachto rozdumuje,

lem nevyvinutyj, chvoryj

radcu potrebuje.

Na veci jednoduchy

nevolajme nikoho,

začrijme kus hlubše

do rozuma svoho.

Zato rozum mame

žeby zme dumali,

i tym slabšym v žyvoti

kuščik z ňoho dali.

O tych važnych vecoch

dovše rozmyšľajme,

podceniti druhym

nikda ša nedajme.

Na ružach posteleno

nichto z nas nemame,

ale rozdumovati

každyj jeden zname.

I automat ša zasekne

že nevyjde rana,

neoplatit ša dakoli

richle rozhodovaňa.

Čas na rozhodovaňa

na šytko nam treba,

neponahľajme ša nikda

jak pobožnyj do neba.

Ked nas už nebude

Može raz na šviti
každomu dobri bude,

nichto nebude chvoryj

šytko tuňe bude.

Švit bude bez vojen

laska bude prekvitala,

žadna veľmoc druhi

nebude rozkazovala.

Nebude ša kralo

nebude vraždilo,

bo nikomu nič

nebude chybilo.

O hranicoch žadnych

by ľude nedumali,

že dakoli byli

lem by ša šmijali.

Jak ľude dakoli

radi ša nemali,

lem v analoch ľudstva

by ša dočitali.

Jak ša bili o majetky

banky vykradali,

jak neviny diti

holodom umerali.

Že chudobny i bohaty

tu pred nimi žyli,

jak to mohlo byti

ani by nevirili. 

Že rozumny ľude

sami ša nazvali, 

že vysoky školy

na urovňi mali.

My dobri žyjeme

i bez vysokoj vedy,

šytkoho mame dosť

každyj podľa potreby.

Može na tim šviťi

raz tak dobri bude,

lem škoda velika

že nas tu nebude.

Od zlosti plakali

Neznam, či jem našla

soj toho pravoho

ale zapačila ša mi

barz povaha joho.

Vin robil vo SVIKU

i mene tam prijali,

vidila jem, že divky

zanim pozerali.

Takyj šykovnyj majster

radi ho tam mali,

poraditi ženy

od ňoho soj dali.

Rozumil i strojom

nechanika netrebalo,

ale veľo mašyn

naraz ša psuvalo.

Potim jem zistila

narokom psuvali,

žeby na joho krasu

z blizka pozerali.

Daval ňa za vzor

ja poruchy nemala,

že čom toto robľat

jem mu povidala.

Lem naj sobi robľat.

Ty šykovna divka,

ani jedna nebude

z nich moja frajirka.

Ale z tebe Hančo

barz dobra krajčirka,

či bys nechotila

mi byti frajirka.

Cila jem ša ľude

tam začervenila,

od davna jem chcela

takoho frajira.

Druhy divky od zlosti

skoro až plakali,

ked zme popid ruky

 z roboty kračali.

Spominky ostanut

Byla ja krasavica

to už bylo davno,

nad molodom krasom

už plakati darmo.

Što mat mati divka

to ja šytko mala,

krasu mi priroda

do vinočka dala.

Zo žyvota doteper

lem radisť jem mala,

no najkrajšy roky

ked jem dospivala.

Kamaratky, kamaraťa

radi zme ša mali,

jakyj žyvot byl

ta takyj zme brali.

Pripichy, bohatstvo

nam nechybovalo,

ku šťasťu dobroho

stačilo i malo.

Bez starosty roky

ani zme nevnimali,

pokus z našoj krasy

soj odkrajovali.

Peršy lasky, svašba, diti

roky odkrajovali, 

zostaviti ich

zme silu nemali.

Na toty molody roky

už lem spominame,

spominati na nich

teper času mame.

Nad čim babko dumaš?

vnučka ša žviduje,

i ona je šťastna

nič ji nechybuje.

Zarosli chodniky

Už toty chodničky

nam pozarastali,

što zme za korovami

každyj deň kračali.

Lipše jak dvir doma

zme tot lis poznali,

rano i po obidi

zme poňim kračali.

De jaky ptašky tam

svoje hnizdo mali,

de Nemci abo Rusi

jakyj bunker mali.

Na vojakiv v liši

se zme ša zahrali,

bo po lisoch zbraňi

dostatok zme mali.

Od pištoli až po tank

zmes oj vyberali,

dakotry ku tankistom

na vojnu ša dostali.

No neraz zabava

i smutnyj konec mala,

nejednomu rozbuška

pamjatku zanechala.

I korovy nato

neraz doplatili,

ked na minu v liši

dajaku stupili.

Byli zme nerozvažny

tak jak šytky diti,

šytko zme chceli znati

i šytko viditi.

Ale veselo bylo

nič nam nechybovalo,

škode, že už šytko

tak pozarastalo.

Naporožňo z lisa
zme ša nevetrali,

hriby, lisovy plody

se zme nazberali.

Plakala nevista

Pered vlasnom svľbom

tri dni preplakala,

jak ja budu mamko

na muža zvykala.

Neperša ša vydavaš

čom by jes plakala,

tak jak každa jedna

budeš soj zvykala.

Pered svaľbom i ja

sobi poplakala,

ale ja neznamoho

muža sobi brala.

Rodiči ňa vydavali

 jem ho nepoznala,

ale divko moja

jem ša nesklamala.

Ty svojoho poznaš

parobok zo sela,

nezobrala bys ho

keby jes nechcela.

Každyj večur spolu

ste ša stričavali,

nejednu cilu nič

ste pretancovali.

Nebude ša ťažko

divko ti zvykalo,

jak už bude male

ditisko plakalo.

Pride jedno, druhe

budeš ich chovala,

nebudeš ľutovati,

že jes ša vydala.

I zomnom každyj deň

budeš ša stričala,

i ja zos tych vnučat

budu radisť mala.

Lem žeby zdravičko

šytkym nam služylo,

žeby nadaleko zlo

se nas obchodilo.

Pažrava divka

Taku pažravu divku

jem ľude nevidila,

žeby tiko jak ona

každyj deň poila.

Tak jak kurky zerno

lem by furt dzobala,

už ani nedobri

tak veľo pribrala.

Tri porjadny sviňi

može bym vychovala,

keby toto što žist

sviňam jem davala.

Prošu ťa divočko

nepchaj tiko do sebe,

bo žaden parobok

nezobere tebe.

Zato ani frajira

žadnoho nemala,

namisto paribkiv

jidlo milovala.

Žviduju ša dochtora

že što ju chybuje,

vaša divka zdrava

pohyb potrebuje.

Na chudnuťa tabletky

už nezaberali,

žeby mala pohyb

za poštarku zme ju dali.

Už po roku divka

krasňi zoštihlila,

ľude moji mily

našla i frajira.

Toty što tučnišy

ša nas žvidovali,

jaky zazračny liky

divci zme davali.

Predpisali zme ji pohyb

poštu roznašala,

zato taku štihlu

liniju dostala.

Ideme ku moru

Šili zme do auta

ku moru ideme,

dovha draha do Chorvatska

večur tam prideme.

Taka nuda v auti

v telki nič nedavajut,

lem toty reklamy

často vysylajut.

Ideme kolo vody

ľude ša kupajut,

ventilatory vzduchu

veľo nedavajut.

Mama zavelila

tu ša občerstvime,

zameškanyj čas

lechko dohonime.

Otcovi ša nechcelo
ku moru ideme,

tu lem na sebe vece

špiny nabereme.

Mami ani nam

ša to nepačilo,

ale za volantom otcove

slovo se platilo.

A tak od toj mudy

v auti zme drimali,

otec vypnul telku

žeby zme zaspali.

Ale zrazu brzdy

prudko zaškripali,

jak zajaci z drimot

zme ša preberali.

Stojime na ďalnici.

Serna pered nami,

dobri, že zme auto

tam nenaburali.

Ale potim draha

rychlo ubihala,

chorvatska krajina

krasna na svitala.

Šumit haj

Divčino šumit haj

šytko ša rozvivat,

na stritnuťa večur

tot haj nas pozyvat.

Slavik bude špival

ptachim uspavanku,

ma tam neideme

divčino kvoli spanku.

Ku jaročku malomu

šademe do travy,

v noči nešidajut

na ľudi komary.

Ticho bude lisťa

nad nami šumilo,

nič nas mimo slavika

nebude rušylo.

Tota nička divčino

pro nas dvoje bude,

može mišac tak jasňi

švititi nebude.

I ked bude švitil

nepovist nikomu,

jak na hruď moju tuliš

holovičku svoju.

Vodička v jaročku

bude žblnkotala,

lem zvedava žabka

bude pozerala.

I ona svoho princa

tam bude čekala,

lasku potrebuje

každa žabka mala.

Jak my ša parujeme

i oni ša parujut,

šatky žyvy tvory

lasku potrebujut.

I my tu neprišli

pisati romany,

ani nevyhnali 

nas tu našy mamy.

Slovo ..laska“
Šytko slovo laska

mat za i proti sobi,

dakoli pomožeš ty ji

dakoli ona tobi.

Od koli švit švitom

toto slovo kraľuje,

mat ho každyj rad

i tot što panuje.

Laska dočasna i virna

na šviti panuje,

nešťastnyj tot človek

kotryj nemiluje.

Radisť, šmich i slzy

neraz nam prinese,

lem totu najkrajšu

často vitor odnese.

Nevirnu, falošnu zakernu

barz ťažko znašame,

de ša stala chyba

často rozmyšľame.

Ked ša dvoje ľude

od serca radi majut,

i lechše ťažkosti

žyvotny znašajut.

Neraz soj dumame

že nič ša nestane,

no často prichodiť

sčim nepočitame.

Midži našu lasku

dachto druhyj vkročit,

odrazu ša žyvot

opačňi otočit.

Što nam bylo mile

už nenavidime,

ked do druhych oči

častiše smotrime.

Veľo lasok , sklamaňa

v žyvoti stritame,

i ked jedna zradit

druhu soj najdeme.

Predsobašny starosti

Ani z doly ani z hory

nevidno nikoho,

de lem mam čekati

svojoho miloho.

Povidal, že pride
žebym ho čakala,

tak mi joho sestra

rano zavolala.

Čom nevolat vin

jem ša žvidovala,

vybavuje papira

u pana notara.

Že treba papira

od pana notara,

ľude moji mily

ja otim neznala.

Prišol milyj večur

ta mi vysvitľoval,

že jaky doklady

vin nam vybavoval.

Ked ša chceme zobrati

treba povoliňa,

nemožeme robiti

bez toho vešiľa.

Popovi na faru

doklady odneseme,

kobli bude vinčal

tam ša dohodneme.

Obručky jem kupil

posmoť jak ša bliskajut,

bo veľo karativ

zlata v sobi majut.

Asi ťa obručky

barz veľo stojali,

na obručky mila

rodiče nam dali.

Teper nič nebranit

žeby zme ša žali,

rodiče na svaľbu

šytko obstarali.

My anheli

My anheli dobry ľude

i ked nas vydumali,

nas anheliv ľude

se za vzor davali.

Ty mij malyj anheliku

diťom povidame,

ked iši maleňky

tak ich radi mame.

Každyj čas každomu

radisť prinašame,
slovo, že prehrišyl

ani nepozname.

Keby šytky ľude

od nas vzor soj brali,

by zme planych ľudi

na zemli nemali.

I Boh nas mat rad

bo zme joho diti,

neučil nas nikda

zlostiti, hrišiti.

Ty mij anheliku

i molody soj šepkajut,

ked soj pri mišačku

lasku vyznavajut.

Veľo ľudi na šviti

ša na nas nepridali,

podobu satana

na sebe zobrali.

Nerobľat dobrotu.

Boha neuznavajut,

kradnut, hrišat, vražďat

ľudi podvadžajut.

My nadaleko peklo

šytky oblitame,

bo tych bezbožnikiv

barz neradi mame.

Koli ša plany

koli pokajete?

potim pizno bude

ked pred sud pridete.

Nedobra ditina
Na koho ty ditino

nakoho ša pridala,

ked už vydumuješ

a iši jes mala.

Neposluchaš, vydumuješ

nechceš ša učiti,

od mala by nemali

tak diti robiti.

Neznam mamko moja

na koho jem ša pridala,

ale istotu mem

že ty moja mama.

Na ňaňka isto ne

takyj dobračisko,

posluchat ťa mamko

jak malyj chlopčisko.

Neznam jaka ty

za moloda byla,

takoho dobroho

jes soj nezaslužyla.

Na dakoho mamko

lem jem ša pridala,

či može jes ňa mamko

za slobodna mala?

Jeden rik z ňaňkom

terajšim jem žyla,

dva mišaci po svaľbi

ty ša narodila.

Cholem nebudeš mamko

teper nadavala,

na druhoho mamko

ja ša nepridala.

Kebys pravdu povila
lipša by jem byla,

ty mamko pred nami

dašto zatajila.

Teper už mi jasňi

jak ša šytko stalo,

zato nebudu

nikda dobra mamo.

Slečna na dalnici

Na dalnici slečna

auto zastavuje,

zastaň pri ňi mužu

štoskaj potrebuje.

Muž ženu posluchal

auto zastavuje,

slečna jak do svoho

auta ša pakuje.

De cestujete slečno?

žena ša žviduje,

ale slečna z kabelky

pištoľ vyťahuje.

Vidite lis pered sobom?

odbočte do prava!

taku odpoviď žena

od slečny dostala.

Že chybu zrobili

pizno ľutovali,

ked na poľni drahi

z auta vystupovali.

Kľučik od motora

do kabelky klala,

piňazi i šperky

so sobom zobrala.

Žena silnyj šok

od toho dostala,

volaj policiju

jak durna revala.

Slečna na ďalnici

do druhoho auta šila,

že do osoho hnizda

ani netušyla.

Že to policajti

podľa reči zistila,

v najblišim mistečku

 z auta vystupila.

Policajti v auti

popis slečny sluchali,

jeden z nich zahrišyl:

v auti zme ju mali.

Byl to molodyj chlop

za ženu zamaskovanyj

policijom nebude

nikda vyhledanyj.

V celoštatnim patraňu

lem ženu hledali,

že to molodyj chlop

ani nedumali.

Dni utikajut

Zajs jeden deň zmes oj

škrtli v kalendari,

može nam nevyšol

jak zme soj želali.

Dobry i zly dni

jak karty ša hrajut,

i kartare v hri

se šťasťa nemajut.

Deň za dňom ša nedarit

taku smolu majut,

ale každyj virit

že raz bank vyhrajut.

Nekaždyj deň šťastnyj

šťasťa soj vyberat,

na dakoho jak rik dovhyj

ani nepozerat.

Keby toto šťasťa

cholem kus zme mali,

inšak na ten švit

by zme pozerali.

Smola dakomu od rana

lipit ša na pjaty,

ľude nadavajut

že slaby vyplaty.

Zato dni nemožut

pomaly utikajut,

zvyšyli vyplaty?

taku moc nemajut.

Toty što rozhodujut

veľo dni nato majut,

naj ša o vyplaty

dobry postarajut.

Može toty dni

by ša skorotšali,

keby zme dvi soboty i neďili

každyj tyždeň mali.

Za vysokyj plat
lem tri dni by zme robili,

tak jak v raju ľude

by zmes obi žyli.

Pri hoteli ,,Rubin“

Prihoteli Rubin

dvome ša stritili,

dva roky bude tomu

jak ša nevidili.

Šumňi ša pozdravili

ruky soj podali,

dovše jak je zvykom

v objaťu zostali.

Jaka to nahoda

že zme ša stritili,

nedavno zme v jednim

podniku robili.

Poďme do hotelu

dašto sobi dame,

pri dobrim vinečku

ša porozpravľame.

Objidnali zme soj vino

do reči zme ša dali,

pri bišidi hodiny

skoro utikali.

Odyšol jem do Nemecka

tam zme ujka mali,

prepisati malyj obchod

tam na mene dali.

Športovy bicigli

v obchodi prodavame,

dobri nam vynašat

dobryj obrat mame.

Iši jem slobodnyj

ale už planuju,

ale Nemku za ženu

brati nerychtuju.

Nemky ša mi nepačat

veliky naroky majut,

lem za milionarami

radi pozerajut.

Zato jem tu prišol

že soj daku zbaľu,

denni ňa budeš vidil

dovše tu zostanu.

Nehlupyj Ind

Ide jedna Indka

vidro na holovi,

čom ji nepomožeš?

povidat Indovi.

Turista z aparatom

tak ša Inda žvidoval,

ta ty svoju ženu

nikda nesanoval?

Čom by jem sanoval

nato je stvorena,

ale posmoť jaka

šumni oblečena.

A toty diti čiji

što zaňom kračajut?

unas ani v školki

tiko ich nemajut.

To diti majich žen

tota službu mat,

každa jedna tyždeň

na diti dozerat.

Dvi choďat do roboty

jedna upratuje,

a jedna každyj deň

isti pripravuje.

Takyj slabyj chlop

ta tiko žen mate?

už jem vymenoval

rachuvati znate?

Dvi choďat do roboty

jedna vari, druha upratuje,

na totu vyšla služba

diti opatruje.

A ty zamestnanyj?

čom tak ša žviduješ?

pri pjat ženach robotu

žadnu nepotrebuješ.

Každi jedňi vyhoviti

nelechka robota,

dakoli ani neznam

či nediľa abo sobota.

Naraz ša ženili

Nevelika chyžka

ale poschodova,

z divkom tam byvala

iši moloda vdova.

Taka šumna divka

iši študovala,

jej krasa davniše

mi do oka chpala.

I otec byl vdovec

vdova ša mu pačila,

každyj večur dveri

rada otvorila.

I do mene divka

tyž ša zaľubila,

se mi na poschodi

oblak otvorila.

Z domu pered večerom

zme ša vytratili,

vin dverami, ja oblakom

večur zme chodili.

Ale de chodime

zme ša nepriznali,

ani vdova z divkom

tyž otim neznali.

Raz povidat otec:
synu budu ša ženiti,

mohli by zme dvi naraz

svaľby urobiti.

Pri jednim kelčiku

dvi svaľby zrobime,

dajaku korunu

iši ušetrime.

Koho bude bral

otec mi oznamil,

tak jak keby ňa ľude

kyjakom ovalil.

Ale horša rana

to pro ňoho byla,

ale tota svaľba

 ša nam vydarila.

Po opici

Taku jem mal opicu

cilyj deň trimala,

už ani cigelka

mi nepomahala.

Tak zme v korčmi pili

miru zme nemali,

tak jak smedny voly

zme do sebe ľali.

Tak ša skaržyl jeden

svomu kamaratovi,

ked ho stritil z mokrom

chustkom na holovi.

I ja sidil v korčmi

mam čerstvu holovu,

neodprovadžal ňa nichto

pjanoho do domu.

Mal jem policajtku

što pozir davala,

na jedno pivo i vodku

povoliňa dala.

Cilyj večur dvoje

zme pretancovali,

ale veľo pjanych

v tanci ša motali.

Taku policajtku

trebalo by každomu,

by zme nechodili

opity do domu.

Taku policajtku

skušu pohledati,

što ňa bude jak koňa

na uzdi trimati.

Bo tota opica

veľo korun stojit,

i vidro cegelky

ťažko jej zahojit.

Šanta hrat

Hrajut štirme očko

pjatyj kibicuje,

sut na ňoho zly

bo ich znervozňuje.

Dostaneš po papuľi!

prestaň kibicovati,

prišad sobi ku nam

bude šanta hrati.

To červenu sedmu

kartare tak volajut,

hrat za každu kartu

barz radi ju majut.

Ked šanta na ruci
takoj o bank hrajut,

veliky piňazi

dakoli vyhrajut.

Bank mali velikyj

do hry ho zobrali,

šantu v perši hri

na ruku mu dali.

No i druhy hrači

dobry  karty mali,

raz tiko jak byl

bank sobi zvekšali.

Peršyj hral zo šantom

eso mu skočilo,

od radosti šytko

ša znim zatočilo.

Dva esa zavolal.

Ostatňi nevirili,

až ked eso i šantu

na stoli vidili.

Našto zme do hry

kibica zobrali,

dakotry od zlosti

volosy torhali.

Ja ša vam nenukal.

Čom ste ňa zobrali?

šytky čorti o bank

palci mi trimali.

Materin raj
Tot materin raj

neradi zme opuščali,

že žyvot nelechkyj

jak keby zme znali.

Ručkami nožkami

zme ša tam branili,

zos velikym plačom

raj zme opustili.

Začatky byli dobry

mamka nas plekala,

todi iši sunar

ďiťom nedavala.

Materinske moločko

silu nam davalo,

v kolyski polotňaňi

dobri ša nam spalo.

Bezstarostňi zme žyli

až do dospelosti,

lem rodiči mali

nemaly starosti.

Z rodičovskoho hnizda

zme povylitovali,

že žyvot nelechkyj

potim zme poznali.

Što žyvot prinašat

šytko zme skusili,

vesely i šťastny

se zme nechodili.

I ty sobi hledaj

dajake hnizdečko,

neraz zašepkalo

u hruďach serdečko.

A tak zme soj lasku

žyvotnu hledali,

nejednoho, nedvoch

serdečka sklamali.

Slzy, smutok, radisť

šytko zme zažyli,

veľa znas staroby

už ša nedožylo.

Hajičku zelenyj

Lem ša nam rozvyvaj

hajičku zelenyj,

ty na odpočinok

 pro ľudi stvorenyj.

Blizko kolo sela

piše soj zajdeme,

jak na vylet auto

nepotrebujeme.

Lučka v serediňi

se je vykošena,

seredinom steška

prirodna zrobena.

Pid stromami sobi

ľude oddychujut,

krasnyj kut prirody

zato ho milujut.

V nedalekim jaročku

diti ša kupajut,

rodiči na berežku

na nich pozerajut.

Zo stromu na strim

ptašky politujut,

zos krasnoho dňa

z ľudmi ša radujut.

Po ťažki roboti

odpočinuti treba,

zničiti zdravľa robotom

nikomu netreba.

Na nič nedumame

čistyj vzduch dychame,

jak dobri hajičku

že ťa blizko mame.

Z mista do prirody

ľude se putujut,

dovhy kilometry

nikda neľutujut.

Toto što nam treba

priroda nam davat,

bohatomu i chudobnomu

zadarmo rozdavat.

Zajs bude veselo

Zajs bude v Svidniku

každomu veselo,

bude tu zastupene

skoro každe selo.

Svidnickoho festivalu

brany otvoreny,

zahraničny i našy

subory pripraveny.

Lem toty najlipšy

tu zme soj pozvali,

žeby cilyj Svidnik

nam roztancovali.

Zakarpatska Ukrajina
najlipšy posylala,

teper Ivano-Frankivčina

bude nam špivala.

Tancovati, hrati, špivati

i druhy nam budut,

na umelecky zažytky

ľude nezabudut.

Dovho ša bude spominalo

i veľo pisalo,

lem keby toto šveto

dobri nam dopalo.

Doteper Svidničane

haňbi neurobili,

se Svidnickyj festival

ľude soj chvalili.

Lem keby zme znali

čas predpovidati,

či treba abo netreba

i daždniky brati.

Zoberte soj daždnik

i ked nebude padalo,

nebude na vas sonce

až tak pripikalo.

Žeby ša nad Makovicom

chmary nestihovali,

žeby zme zažytok

šytky dobryj mali.

Budeš divča budeš

Budeš divča budeš

budeš banovalo,

žes ša objimati

paribkovi nedalo.

Nebudu paribci

nikda banovala,

čom by jem ša z každym

objimati mala.

Lem toty ša objimajut

što krasy nemajut,

jakyj ša pritrafit

ta ho objimajut.

Kotryj ša mi zapačit

budu objimala,

milovanoho chlopca

budu cilovala.

Dakotry divočky

nevažat soj krasu,

važte soj divočky

trimat lem do času.

Každa jedna raz

najdete svojoho.

že što mate vzacne

trimajte pro ňoho.

Vinočok zelenyj

jak zlato soj chraňte,

chockomu z holovy

zňati ho nedajte.

Škoda toho vinočka

by ša banovalo,

keby vece chlopciv ho

z holovy znimalo.

Dobri rozdumajme

že komu ho dame,

vinočok zelenyj

se lem jeden mame.

Ani jedna potim

nebude banovala,

bo znat že pravomu

tot vinočok dala.

I oči bišidujut

Ani paribkami

by zme ša nezvali,

keby zme frajirky

cholem tri nemali.

Lem toty nemehla
ani jednu namajut,

ked uviďat sukňu

ta jej obchodžajut.

No my što do švita

sukňi neobchodžame,

na každu što šumna

z daleka žmurkame.

A ked ona žmurkne

už istotu mame,

bo ku taki divci

už šmilše kračame.

Oči veľo poviďat

to už dobri zname,

tota očna iskra

každe serce zlame.

Žensky oči zvodny

veliku silu majut,

jak muchu do pavučiny

tak nas poimajut.

Ťažko z pavučiny

už ša vymotame,

dakotru na karchu

cilyj žyvot mame.

Laska jak čarodejnica

nejednomu počaruje,

no nejeden pro lasku

do smerti ľutuje.

Keby ša ozvala

ja jem tota prava,

lechko by ša laska

lechko vyberala.

Paribci, paribci

Paribci, paribci

jaky ste beťare,

malokotryj z vas

divčatko nesklame.

Jak našy politici

lem nasľubujete,

ku divčatu cherbetom

pak ša obernete.

Tiko v tim serdečku

falošnosti mate?

date slovo nam

a nedotrimate.

Nejedno serdečko

zaplače sklamane,

lem smutok i žal

v serdečku zostane.

I vy neinšaky

nam nevytykajte,

i vy dane slovo

divky dotrimajte.

Serdečko poraniti

i vy dokažete,

i vy ša cherbetom

neraz obernete.

I serce paribka

dokaže plakati,

ale zradu serce

musit prekonati.

No sut i serdečka

klamati neznajut,

do druhoho serca

radisť prinašajut.

Ale toty z kamiňa

kamiňom zostavajut,

toty odpuščati

slovo nepoznajut.

Uprimne serdečko

barz ťažko hledati,

što soj druhyj dumat

nemožeme znati.

Promociji

Ked diti študujut

rodiči radisť majut,

pri každi jedni skuški

palci jim trimajut.

Uspešni zmaturujut

strednu školu majut,

dakotry vysoku

sobi vyberajut.

Prijimaci pohovory

pak roky učiňa,

nejeden, nejedna

nato nestačila.

Ale toty nadany

problemy nemajut,

semester za semestrom

uspišňi zvladajut.

Bez podpory rodičiv

by to nedokazali,

na študia korun

tiko by nemali.

Dakoli vysokoškolaci

šytko zadarmo mali,

naklady veliky

rodiče nemali.

No na toty roky

už lem spominame,

zadarmo na vysoki

dneskaj nič nemame.

Diti tych bohatšych

problemy nemajut,

oboje rodiči

dobri zarabľajut.

Diplomovka, štatnici
ked za sobom majut,

vytuženy promociji

už na nich čekajut.

Každyj soj vydychne

znamy gratulujut,

a oslavy veliky

potim nesledujut.

Morska zatoka

Taka krasna zatoka

jak vymaľovana,

koho taka krasa

by nepriťahovala.

Čiste teple more

jak magnet priťihuje,

na teplim pisočku tilo

každyj opaľuje.

Dookola krasny skaly

de orly šidajut,

na ľudina plaži

zo skal pozerajut.

Jak pokrivena stužka

draha midži skalami,

ku morju nas vede

veľo zakrutami.

Už bliže ku morju

lipša vegetacija,

vidno figovniky

rosne tu oliva.

Chto tu je peršyj raz

pozerat na krasu,

nikde ša neponahľat

mat dos malo času.

V ti zatoci každyj

čuje ša jak v raji,

dachto plave daleko

dachto lem na kraji.

Veľo v ti zatoci

vlastny jachty majut,

a dakotry na nich

dobri zarabľajut.

Za nemaly koruny

možete prenajati,

zatokom prekrasnom

po vlnach plavati.

Tot chto nato nemat

sobi zavesluje,

cholem kuščik svaly

sobi vytrenuje.

Lito na Domaši

Ked už na Domaši

sezona otvorena,

od rana do večera

cila preplnena.

Zdaleka i z blizka

ľudi priťihuje,

i tych zahraničnych

veľo tu cestuje.

Našym malym morom

Domašu volame,

dakotry i chatky

pri ni svoji mame.

Kolo toho morja

radi odpočivame,

i ked vlastnu chatu

tu iši nemame.

Može, že raz chatu

sobi zbudujeme,

do teper zo ženom

v stani nočujeme.

Skoro rano stavam

ryby ňa čekajut,

bo ryby z Domašy

vybornu chuť majut.

Žena soj spid dale

čom by už stavala,

pokaľ pridu z ulovkom

bude ňa čekala.

Ked dašto poimam

raňajky dobry mame,

a ked nepoimam

v bufati soj dame.

Raz na malu rybku

ščuka mi zabrala,

nebudete viriti

až pjať kila mala.

Jak žena vidila

pekač rychtovala,

sušidiv na blizku

na obid pozvala.

Blizko kolo nas

lem Česi stanovali,

žeňi za dobryj obid

ruky cilovali.

Moc nam to chutnalo

žeňi ďakovali,

na pamjatku Česku

vlajku darovali.
Tichyj blazen
Tichymi blaznami

rybariv volajut,

bo oni pri vodi

ticho radi majut.

No a čom blaznove?

sobi dodumame,

tak skoro z posteli

rano nestavame.

Z jednym žena zato

ša i pohadala,

z pid periny staval

ked naladu mala.

Čom to tebe mužu

tak ryby ťahajut,

ked ti neraz z vody

chvostom zamachajut.

I rano i večur

sidiš kolo vody,

a mi utikajut

ročeňky molody.

Keby ztoj rybačky

i ja dašto mala,

včera jem v obchodi 

ryby kupovala.

Takoho blazna jak ty

ryby radi majut,

zadarmo potravu

čerstvu dostavajut.

Se todi poťahneš

jak už nič nemajut,

koli navnadu spustiš

pid vodom čekajut.

Kebys poimal znaš što?

i nato jem dumala,

do tašky mydlo i ručnik

jem porychtovala.

Trimaj ša ty mužu

trimaj kolo mene,

bo žadnoho potomka

mati nebudeme.

Premokla do nitky

Premoklad o nitky

žena povidala,

ked do kopok šino

na luci skladala.

Doobida šino

jem perevertala,

i hrabli pid valok

jem sobi schovala.

Domu jem ša ponahľala

obid zrychtovati,

že do kip po obiďi

budu ho skladati.

Diti ša naili

ja ša ponahľala,

na oblohu ša mala

chmarka ukazala.

Dumala jem že z ňoj

nebude padalo,

jak jem vyšla na pole

pomaly prskalo,

Škoda, žeby do suchoho

šina napadalo,

ked jem poskladala

už jak z vidra ľalo.

Jak to byvat v liti

ľati perestalo,

i sonce spoza chmar

už ša ukazalo.

Blisko liska byla

lachy jem povišala,

jak Eva pid liskom

siditi jem zostala.

Lachy šumňi vyschli

kus jem počekala,

dobri vysušeny

už jem oblikala.

Akurat jem ša oblekla

kuma jem zbadala,

teper suchy lachy

budu zoblikala.

Ružovy okuľari

Cez ružovy okuľari

na žyvot nepozerajme,

žyvot neje hra

jak šachy nehrajme.

Žyvot neje hra

nelechkyj ho mame,

nejednu prekažku

pered sobom mame.

Uspechy i neuspechy

radisť i sklamaňa,

nejedna od žaľu ša 

slza skotuľala.

Nekaždomu ša darit

nemat pevnu voľu,

neraz holovoňku

mame povnu boľu.

I serdečko neraz

v hrudi prudše bije,

ked stratime dašto

što nam bylo mile.

Takyj už je žyvot

lem starosti mame,

vychodisko z toho

nelechko hledame.

Jak to dobri todi
ked nič nechybuje,

ked i kuščik šťasťa

onas rozhoduje.

Keby toho šťasťa

kuščik vece bylo,

a žeby po ľudoch

už zlo nechodilo.

Žeby zmes e mali

što potrebujeme,

čom to za bohatstvom

ľude ša ženeme?

Berme žyvot naš

takyj jak ho mame,

cez ružovy okuľari

plano pozerame.

Pjatnica trinastoho

Prinašat, neprinašat

smolu trinastoho,

každyj deň prinašat

no ne pro každoho.

Že trinastka neščastna

už zaužyvane,

čom totu trinastku

tak radi nemame?

Dakotry z čiselnika

by ju vymazali,

bez jednoho čisla

pak by zme zostali.

Jak to potim plano

by ša rachovalo,

keby toto čislo

nam tam chybovalo.

To lem taka povera

kotru ľude vydumali,

že dakotry smolu

pri trinastki mali.

Toto čislo nadale

trinastym zostane,

že prinašat nešťasťa

neje dokazane.

Každyj deň nešťasťa

v šviti ša stavajut,

i ked toto čislo

v datuki namajut.

Veľo ľudi v tot deň

narodeniny majut,

ale zato šťastni

žyvotom kračajut.

No tot deň postrachom

pro ľudi zostane,

a chto ho vydumal

do teper nezname.

Perstenik

Takyj malyj kružok

zos kovu žovtoho,

potišyt serdečko

divčata každoho.

Kotra by nechcela

perstiň od miloho,

ai keby nebyl

zo zlata čistoho.

Už od davna krasu

ľude soj darovali,

i ked nebyli zlaty

radisť zosnych mali.

Obručka pri sobaši

simbolom ša stali,

žeby molodych jak puto

spolu pospajali.

V žyvoti dovodiv

vecej nato mame,

pri roznych jubileach

darky soj davame.

Do teper toty zvyky

zme soj utrimali,

i štatnici medajly
radi rozdavali.
Toty zvyky nevymiznut

radisť prinašajut,

zato ľude dary

radi prijimajut.

Što z lasky darovane

toto soj cenime,

darovany veci

i radi nosime.

Pripominajut toho

chto nam ich daroval,

radisť urobiti

korun nežaloval.

Žeby zme ša v žyvoti

se tak dobri mali,

žeby zme soj navzajom

dary kupovali.

Utikajut lita

Jak nam toty lita

skoro utikajut,

jak dopravny spoji

zastavky nemajut.

Idut bez prestavky

plinuli ubihajut,

oni na svoji trati

se zelenu majut.

Nemožut ani policajti

dati im červenu,

roky mušat mati

se trať uvolnenu.

Idut bez prestavky
vystupiti nemožeme,

ale narodeniny

slaviti možeme.

Zajs sobi tot jeden

ročok pripišeme,

už nemoloďijeme

ale starijeme.

Na molody ročky

už lem spominame,

na tvari už vrasky

sivy volosy mame.

Taku silu, krasu

jak molody nemame,

nohy oťažili

už ťažko kračame.

I molody rik za rokom

vece rokiv majut,

že raz budu stary

iši nedumajut.

Žyvot pered nimi

tot naš už za nami,

každyj raz zostarne

i z tyma litami.

Dachto dovše abo korotše

žyvot ide dale,

po tych što tu byli

spominka zostane.

Jak serna kračala

Ide žena po chodniku

v tych najlipšych rokoch,

že iši moloda

vidno na jej krokoch.

Chlopi jak na povel

zaňom ša obzerajut,

na jej štihly nohy

radi pozerajut.

Že jej obdivujut

to už davno znala,

zato se holovu

hori soj trimala.

Ale tota pišnosť

ša nevyplatila,

na chodniku rovnovahu

odrazu stratila.

Nesmotrila pid nohy

na banan stupila,

na nohi soj pravyj

členok nalomila.

Ale ošetrovateliv

zrazu veľo mala,

bo sama z chodnika

ani by nestala.

Ani nebylo koli

sanitka stojala,

na chirurgiju sernu

pišnu dovažala.

Do sadry nožičku

chirurgove dali,

že mat nohy jak serna

tyž ji povidali.

Nestalo by ša to

tak im povidala,

keby jem pered sebe

lipše pozerala.

Pozvanka na svaľbu

Žena z mužom dostala

na svaľbu pozvanku,

svaľba bude nedaleko

v Ľubovňi na zamku.

Mužova sesternica

bude ša vydavala,

za muža Američana

bude sobi brala.

Svaľba bude na zamku

podľa staroho zvyku,

objidnali na ňu

ľudovu muzyku.

Blizko Staroj Ľubovňi

na seli byvali,

na Ľubovňanskyj hrad

daleko nemali.

Šytko pripravili

dary nakupili,

ale novy šaty

ženi nesidili.

Može dešat šat

v obchodi mirjala,

jakoskaj po bidi

jedny soj vybrala.

V sobotu do obida

velike oblikaňa,

žeby nati svaľbi

dajak vypadala.

Muž byl oblečenyj

už za piv hodiny,

ale ženi to trvalo

može tri hodiny.

Mužu toty šaty

na ňa nepasujut,

nehodnam choditi

nohy mi sťahujut.

Obleč sobi što chceš

ale už ideme,

bo na sobaš na čas

itak neprideme.

Zvada

Na smerť i na žyvot

dvi ženy ša pohadali,

jak zbišnity psy

tak na sebe brechali.

De najvece ľudi bylo
šytko vykričali,

jedna druhi zadky

tučny ukazovali.

Keby rozumny ženy

ich nerozohnali,

može bez volosiv

by obi zostali.

Tik ohnivu zlosti

ste ľude nevidili,

i ked toty staršy

už veľo prežyli.

Pohadali ša na mužoch

sobi vyčitali,

kotra vece mala

natim ša hadali.

Že toho što mat ona

soj nezaslužyla,

že tota druha z nim

pjať rokiv chodila.

Zato soj žal mene

bo jes ho klamala,

mimo ňoho jak kocuriv

že frajiriv mala.

Ale ja ša jak ty

trubo neprespala,

bom na tyk veci

lipšyj rozum mala.

Čuduju ša, že tvij

z takom trubom žyje,

što koruny na paradu

jak hnij rozmituje,

Iši veľo veci

by soj vytykali,

keby druhy ženy

ich nerozohnali.

Pašeraci

Darmo na hranicach

kontroli vykonavali,

zakazany tovary

se ša prevažali.

Teper pašerakom

zelenu zme dali,

minulosťom hranici

Uniji ša stali.

Z Ukrajiny lacny veci

vo veľkom pašujut,

i ked každyj deň

iši kontroľujut.

I ked nedovha hranica

ustražyti nezname,

jednym slovom povisti

že na nich nemame.

Lacny cigaretli

prez Poľsko prevažajut,

z Polska drahu do nas

otvorenu majut.

Veľo ich poimali

každyj deň čitame,

ale tiko perešli

už ša nedozname.

Vycvičeny psy

moderny pristroji mame,

zabraniti tomu

do teper nezname.

Veľo kartoniv tabaku

už ša popalilo,

ale na čornim trhu ho

nikde nechybilo.

Tabakovych vyrobkiv

ceny zvyšujeme,

že lacny kupujut

čom ša čudujeme?

Keby porovnateľny

ceny unas byli,

spoza hranic cigaretli

by ša nevozili.

Jak budut vyravnany ceny

už na cilim šviti,

potim možeme colnikiv

ku vodi pustiti.

Bez prekažok

Pro zlodijiv zamky

nič neznamenajut,

špecialny kľuči

do každoho majut.

Nejeden špecialnyj

trezor otvorili,

že ani dinamitom

by zme ho nerozbili.

Darmo neviditelny

 kamery ich sledujut,

toty kotry vidno

lechko zlikvidujut.

To lem amateri

sposoby neznajut,

jak zajaci do klepca

imati ša dajut.

Ale profesionali
to už silna kava,

neraz policajtiv

do uzkych nahnala.

Pid švitlom dobra tma

tak soj povidajut,

za biloho dňa

banky vykradajut.

Ich vynalezavosť

nepoznat hranici,

tak šykovni klamati

neznali ani zbojnici.

Zos štrmfľom na holovi

uť nevykradajut,

i za policajtiv

už ša oblikajut.

Žeby policajti

deň i nič stražyli,

keby prišli kolegove

by ša vyminili.

Pokaľ nato pridut

korisť poodnašajut,

midži sobom zlodija

oni nehledajut.

Od serca ščiroho

Chto by nemal rad

kraj de ša narodil,

tam de peršy kroky

ditinsky urobil.

Pid krylami rodičiv

jak ptašky zme vyrostali,

pokaľ pevny kryla

i nam zvyrastali.

Dakotrych robota, škola

do švita zahnala,

za nami soj mama

neraz zaplakala.

Rodiče by najradše nas

kolo sebe mali,

no nese tak vyšlo

jak sobi dumali.

Na grunti rodičovskim

neveľo zostalo,

za lipšym zarobkom

do švita ťahalo.

Toty što odyšli

často spominali,

do rodnoho hnizda

radi ša vetrali.

Rodnyj kraj každomu

lem rodnym zostane,

i ked už rodičiv

davno tam nemame.

Žeby neznam de zme žyli,

i ked dobri ša mame,

ale na rodne hnizdo

často spominame.

Pozdravujeme ťa serdečkom

ty naš rodnyj kraj,

ty byl pro nas se

tot malenkyj raj.

Pokaľ žyti budeme

na ťa nezabudeme,

od serca ciloho

ťa pozdravujeme.

Tužba človeka

V žyvoti chceme došahnuti

dašto mimoriadnoho,

nato treba človeka

od narodžiňa nadanoho.

Taky maly diti

a už hrati znali,

abo zazračnyj holos

do daru dostali.

Veľo nadanych diti

už ša narodilo,

svojimi schopnosťami

ľudstvo ohurilo.

Muzikanti, špivaci, tanečnici

zazraky dokazali,

veľo veci vynalezci

novych vydumali.

Objavili nepoznane

do tajov vedy  vstupili,

veci neuveriteľny

ľudstvu spristupnili.

Keby š ataky zazračny

diťi nerodili,

veľo veci nepoznanych

by zme nezistili.

Toty šytky vydobitky

što na šviti mame,

už jak samozrejmosť

šytky ich vnimame.

Toto šytko što mame

veľo mudrych dumalo,

že ľudstvo na vrchol

vedy ša dostalo.

Nekaždomu ša splnilo
što soj naplanoval,

nejeden pro vedu

žyvot obetoval.

Nekaždyj nadanyj

na vrchol ša dostane,

to v dejinach ľudstva

je zaznamenane.

Žyva v hrobi

Do hrobu vykopanoho

starša žena chpala,

ked pomidži hroby

travu vykašala.

Do obida hrobari

tam hrib vykopali,

staru ženu z marnici

chovati tam mali.

O ratu o pomič

zos hrobu volala,

sama vyjti nemohla

bo nohu zlamala.

Ked hrobari prišli

z daleka zvuky sluchali,

jak keby zpid zemli

slova vychodžali.

Jak keby namraza

na hrobariv chpala,

tota mertva žena

hrob kolaudovala.

Dumali soj, že što

v hrobi sfušovali,

hlupšyj abo šyršyj

vykopati mali?

Ale ked pri hrobi

kosu uvidili,

fara byla blizko

za popom letili.

Pane prevelebnyj

mertva ša prebrala,

čuli zme jak hrob

nam skritizovala.

Priznajte ša chlopi

tiko ste vypili?

po smerti iši nikda

mertvy nehovorili.

Z panom prevelebnym

ku hrobu kračali,

jak ženu vidili

ruky zalamovali.

Ťahajte ňa z hrobu

bom nohu zlamala,

bez vašoj pomoči von

bym ša nedostala.

A tak žyvu ženu

zos hrobu ťahali,

namisto ňoj z marnici

babu pochovali.

Nepozornyj zajac

Skače soj zajačik

od stromu ku stromu,

hneskaj ša zatulal

daleko od domu.

Prefikana liška stara

zpid lisky pozorovala,

na porjadnyj obid

už ša rychtovala.

Z posedu poľovnik

zajačika pozoroval,

i lišku pid liskom

už zaregistroval.

Ked prišol pid posed

psika spozoroval,

jak Tatranska strela

domu upaľoval.

Že obid ša vzďaľuje

liška pochopila,

i ona zpid lisky

jak tiger vyskočila.

Jeden dovhyj skok

za zajacom zrobila,

pri druhim do čela

kuľka jej trafila.

Neznala što ša stalo

što jej ovalilo,

a v smerteľnch krčoch

naťahla tam tilo.

Zajačik ša obzril

vidil što ša stalo,

toto male psiča mu

žyvot darovalo.

Keby ne psik i poľovnik

liška by ho dohnala,

zbitočňi by mama

doma ho čekala.

Davaj lipšyj pozor

zajaca poučilo,

opaternosti malo

nikda nestačilo.

Relly Kružlova

Suťaž šykovnych šoferiv

tu zorganizovali,

preumatiky piskali

a brzdy škripali.

O najlipšyj čas

tuho ša bojovalo,
trestny body smoľarom

ša pripisovalo.

Pomidži kuželi

ša slalomovalo,

nejedno koleso

i kužeľ zobralo.

Perenesti pohar vody

od stola do stola,

nejednoho mokra

cila ruka byla.

Jazdilo ša na dva kola

časy ša spočitali,

na stupňoch viťaziv

najlipšy stojali.

Najmolodšyj jazdec

jazdil na traktori,

tyždeň do peredu

trenoval na dvori.

Perše misce suverenni

lem jomu patrilo,

vele malotraktoriv

tu nesuťažylo.

No i molody ženy

zahaňbiti ša nedali,

dakotry i mužom

skoro ša rivnali.

Už minulyj rik

suťaž ša konala,

v tim roci už relli

druhyj ročnik mala.

Divaci po trati

jazdciv povzbudžovali,

zos dobrym zažytkom

domu odchodžali.

Pismo premierovi

Zos ,,doliny smerti“

pan premier pišeme,

od serca Rusinskoho 

Vas pozdravujeme.

Žeby ša Vam darilo

kašlijte na opoziciju,

bo vtim ,,Smeri“ mate

už veliku silu.

Ale my ša pan premier

v politici nevyzname,

ale Vam pišeme

bo problemy mame.

Vyše šisto obivateľiv

v svojim seli mame,

ale drahy po seli

taky činsky mame.

,,Sama-jama“ po nich

platati by trebalo,

ale v obecni kasi

korun nato malo.

Keby zbitočny miliony

kolo vlady litali,

či by ste nam na opravu

paru neposlali.

I ruky i nohy

by zme Vam cilovali.

i na kolaudaciju

by zme Vas pozvali.

Na tatarčanych perohoch

by ste soj posmakovali,

našy kucharky dvaraz

i suťaž vyhrali.

Zoberte i tankistu

tankiv veľo mame,

jeden keby chotil

do daru mu dame.

Do Budapešti by nedošol

bo pasy pokrali,

ale z ostatňich jeden dobryj

by zme poskladali.

I Krajkovič by prišol

bo vin tu jak doma,

do švita i naša škola

dveri mu otvorila.

I na kanalizaciju

keby ste poslali,

za Stročinom čističku

už dobudovali.

Mistečko z našoho sela

male by ša stalo,

vece turistiv ,,Dolinu smerti“

by navštivovalo.

Žeby ste ša pan premier

na nas nehnivali,

toto pacatko ne vo Vapeniku

ale my chovali.

To Ruslana z JOJky
Vapeňaniv pohnivala,

omylom v tim seli

pacatko hledala.

Ale toto pacatko

zme nedochovali,

jakyskaj zlodiji

i z kuce ho vkrali.

I fotbal pan premier

by zme soj zahrali,

v Ladmirovi na ihrisko

už ste soj zahrali.

Z jedenastky gola

sice ste nedali,

ale Vašy kvality

občane uznali.

Dzurinda biciklista

a vy fotbalista,

proti vam vypadat

jak amaterista.

Porucha na elektriňi

Pozeram večur na oblohu

zvizdy zabliskali,

odrazu tri švititi

zrazu perestali.

Dumam sobi : porucha

asi skrat dostali,

ale o pjat minut

znova zabliskali,

Asi tam elektrikariv

na urovňi majut,

ked tak skoro poruchu

odstraniti znajut.

No u nas žarovky

ani skrat nemajut,

ale elektrinu

často vypinajut.

Dakoli cilyj deň

bez prudu zostaneme,

ale do peredu

mame oznamene.

V televiziji abo v rozhlasi

hlašat  do peredu,

že od takoj do takoj hodiny

nebude prud v seredu.

Nemusit byti sereda

može byti i nediľa,

ked najvece ša pozerat

doma televizija.

Dachto pritim kľudnyj

fanušikove nadavajut,

ked hokej abo futbal

priamo vysylajut.

Najvece gazdyňi

našy nadavajut,

ked mrazničky, chladničky

mesa povny majut.

Jak vidno ta hori

lipše to funguje,

bo tam ša poruchy

rychlo opravuje.

Hasili smed

Stritili ša na ulici

dvome alkoholici,

jednomu od smedu slzy

stikali po lici.

I ty vidžu smednyj

poď dašto vypijeme,

bo na ti ulici

od smedu pomreme.

Do najlipšoj korčmy

takoj zabočili,

po decu slivovici

takoj soj prosili.

Obidvoma rukami

pohary trimali,

ruky ša im trasli

by porozlivali.

Tak jak do Sahary

do sebe vyľali,

iši po jednim decu

sobi objidnali.

Tot smed pomalenky

dajak zahasime,

potim druhim sobi

dašto zakusime.

Objidnali zavinači

dobri smakovali,

i ruky ich trjasti

ša už perestali.

A tak do obida

sobi popivali,

pomaly opicu

jak včera imali.

Ta tak z pijakami

ľude moji chodit,

ani jeden korčmu

rano neobchodit.

Pri jaročku

V liši pri jaročku

malu chatku mame,

soboty i nedili

tu odpočivame.

Tot jaročok malyj

zme perehorodili,

take male kupalisko

zme soj urobili.

Dobryj odpočinok

bo ticho jak v raji,

rosnut maly lisky

pri liši na kraji.

Každyj pride na svoje
podľa svojoj voli,

tu netakyj zhon

jak doma na dvori.

Pri jaročku malim

ša opaľujeme,

abo na maliny

do lisa zajdeme.

Take ticho v liši

ptašky soj špivajut,

zos kvitka na kvitok

motyli litajut.

Otec poľovnikom

se tu pušku majut,

ale malo koli

zbitočňi striľajut.

Tot lis od malenka

otec radi majut,

lasku ku prirodi

i nas priučajut.

Tak jak vlastnu chyžu

tot lis už pozname,

i znamych na chatku

často pozyvame.

Sedobra nalada

v ti chatki panuje,

ne otec ale mamka

šytko diriguje.

Kružlová, jún 2008

